
MALAYSIA

Pada 9 Mei 2018, rakyat Malaysia telah memberikan mandat kepada Kerajaan baharu
selama tempoh 5 tahun untuk memperbaharui institusi awam berorentasikan perkhidmatan
serta melaksanakan pembaharuan institusi, terutamanya berkaitan konsolidasi fiskal
untuk memulihkan displin fiskal. Kerajaan baharu kini sedang melaksanakan beberapa
siri pembaharuan untuk memulihkan kedudukan kewangan, menggalakkan pertumbuhan
ekonomi dan meneruskan program sosioekonomi serta agenda pembangunan yang
menyokong pertumbuhan, meningkatkan peluang pekerjaan tanpa meminggirkan golongan
miskin demi meningkatkan kesejahteraan rakyat.

Penerbitan dokumen Tinjauan Fiskal dan Anggaran Hasil Kerajaan Persekutuan buat
kali pertama ini bertujuan menyampaikan maklumat terkini dan dasar fiskal Kerajaan
jangka sederhana. Berteraskan prinsip Kecekapan, Akauntabiliti dan Ketelusan (CAT),
dokumen ini membuktikan usaha berterusan Kementerian Kewangan dalam meningkatkan
kesedaran dan kefahaman rakyat mengenai isu-isu yang berkaitan dengan kedudukan fiskal
Kerajaan. Pelaporan yang lebih komprehensif akan meningkatkan kejelasan dan kepastian,
sekaligus meningkatkan keyakinan rakyat terutamanya di kalangan komuniti perniagaan.

Kerajaan sedang melaksanakan pelbagai inisiatif pembaharuan institusi bagi
meningkatkan kecekapan hasil dan perbelanjaan dengan struktur pengurusan kewangan
yang lebih telus. Penubuhan Jawatankuasa Pembaharuan Cukai akan mengkaji semula
sistem percukaian negara secara komprehensif supaya kutipan cukai lebih efisien, adil
dan progresif, serta pada masa yang sama mengurangkan ketirisan dan pengelakan cukai.
Sementara itu, Jawatankuasa Kewangan Awam dipertanggungjawab untuk mengimbangi
usaha konsolidasi fiskal Kerajaan dalam jangka masa sederhana agar perbelanjaan lebih
bersasar dapat menjadi pemangkin pertumbuhan ekonomi dan meningkatkan kesejahteraan
ekonomi rakyat.

Kerajaan juga sedang memperkemas agensi, menambahbaik proses perolehan
dengan melaksanakan tender terbuka secara lebih meluas serta mengkaji semula projek
infrastruktur awam. Kerajaan akan terus memperkasa model kerjasama awam swasta
bagi meningkatkan keberkesanan perbelanjaan awam. Pihak swasta akan dilibatkan
untuk melaksanakan projek infrastruktur awam, dan mengendalikan kemudahan tersebut
tanpa sebarang komitmen kewangan dari pihak Kerajaan. Kerjasama 4P yang melibatkan
sektor awam, swasta dan profesional dengan penglibatan erat rakyat akan membantu
meningkatkan displin fiskal Kerajaan dan menjadikan Malaysia sebagai sebuah ekonomi
keusahawanan.

Langkah lain termasuk termasuk mengiktiraf beberapa liabiliti off-budget sebagai
sebahagian daripada obligasi Kerajaan serta menyediakan peruntukan tahunan untuk
bayaran khidmat hutang bagi syarikat berkaitan kerajaan seperti 1Malaysia Development
Berhad (1MDB). Pelaporan beberapa komitmen kewangan yang terlindung, seperti tunggakan
bayaran balik cukai GST dan cukai pendapatan akan memberi rakyat gambaran yang lebih
menyeluruh mengenai obligasi kewangan Kerajaan sejajar dengan permintaan rakyat untuk
meningkatkan akauntabiliti dan ketelusan di dalam era Malaysia Baharu.

Walaupun Kerajaan kini menghadapi pelbagai cabaran fiskal yang berbangkit dari
penyalahgunaan kuasa yang terdahulu, fundamental ekonomi Negara masih kukuh. Asas
ekonomi yang kukuh ini membolehkan Kerajaan untuk meneruskan inisiatif pembaharuan
institusi bagi meningkatkan potensi ekonomi negara dalam jangka masa sederhana tanpa
menjejaskan perbelanjaan awam. Dengan memulihkan kedudukan fiskal negara dan
menunaikan janji-janji Kerajaan, kita mampu mengembalikan keyakinan dan kemakmuran
kepada negara Malaysia yang tercinta.

Sayangi Malaysiaku!

